
వ. అనినం దిరువెంగనాంచి యక్కపటపుంజంగమదేవి మాటలు వినక నిర్వికారం బైన యాకారంబుతో నమ్మా శివుఁడన శివయోగి యన భేదంబు గలదే శరణార్థులయర్థ ప్రాణంబులు శివాధీనంబులు శివుండు కర్త శివుండు భోక్త యీయర్థంబునకుం జింతింప నేల నీకుం దడవయ్యెడు బాలెంతరాలవు చన్నులు చేఁపుచున్నవి బిడ్డ యింత కెంత యలమటం జెందునో పాలు చాలుగదా యెప్పుడు మాయింటికి వచ్చుచుం బోవుచుండునది నిండుకొని యుండు మని కేలుదోయి ఫాలంబునం గీలుకొల్పి సముచితవ్యాపారంబులం బ్రవర్తించుచుండం జంకు గానరాక పార్వతీదేవియు నట నుండి చని యంతర్ధానంబు సేసె నాసమయంబున. 101



తే. చేర నేతెంచి చిఱుతొండసెట్టి యంత, యింతి తిరువెంగనాంచితో నిట్టులనియె

నొజ్జలగృహంబునకుఁ బోయి యుత్పలాక్షి, వడుగు సేయఁగవలెఁ బిన్నవానిఁ దెమ్ము. 102



చ. చెలువ కుమారుని న్వడుగు సేసిన చేతడి యాఱకుండఁగా

బొలు పెసలారఁగా నిరుగుపొర్గులవారల భాగ్యసంపదల్

కుల మభివృద్ధిఁ జెంద మనకూరిమినందనుఁ బెండ్లిసేయఁగా

వలయు ననంతరక్షణమ వైభవ మొప్పఁగ ముక్తికన్యతోన్. 103



వ. అనిన నామెయు నట్ల కాక యని యాచార్యగృహంబున విద్యాభ్యాసముఁ జేయుచున్న కుమారునిం దోడ్కొని వచ్చినంత. 104



ఉ. మంచిగ మేనయత్తలు సమాదరణం బడరంగఁ బెట్టి పు

త్తెంచినమంచిభక్ష్యములు తేనియ నేతను ముంచి ముంచి భ

క్షించుచుఁ దల్లిఁ దండ్రి దన చిన్నికరాంగుళి వంచి వంచి యూ

రించుచు నిచ్చ మీఱఁగఁ జరించెఁ గుమారకుఁ డింటిముంగిటన్. 105



వ. అనంతరంబ. 106



సీ. జడలయల్లిక యూడ్చి సంపంగినూనియఁ, బిన్న కూఁకట్లఁ జొబ్బిలఁగ నంటి

గోప్య దేశంబు సంకుమదద్రవంబున నయమార నుద్వర్తనంబు సలిపి

గీసి గొజ్జఁగ నీరుపోసి నూఱిన క్రొత్త చిరుబంతి పసుపులో చేవ నలఁది

కస్తూరిఁ బొరపినగంధసారంబుతో సీకాయయెరువున జిడ్డు విడిచి

తే. తేటనులి వెచ్చనీరునఁ దీర్థ మాడి, వేణి యీటార్చి సురపొన్న విరులు ముడిచి

మడుఁగు కట్టి కాటుక యిడి తొడివి పూసి, భసితరేఖాత్రిపుండ్రంబు నొసటఁ దీర్చి. 107



వ. కయిసేసి కుమారునిం గనుఁగొని జననీజనకు లిట్లనిరి. 108



ఉ. భైరవయోగి కొక్కనికిఁ బాశుపతవ్రతచర్యతీరునం

బారణకై నినుం బలలపాకము గా నొనరించి పెట్టుచు

		 ఈ పేజీలో చివరి మార్పు 18 మే 2020న 23:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

